
Sua Exelênsia  
 Señor Prezidente Parlamentu Nasional 
Suas Exelênsias 
 Vises-Prezidentes Parlamentu Nasional 
Suas Exelênsias 
 Señores Deputadus 
 
Karus kolegas 
 Membrus Governu 
 
Señoras no Señores 
 
 Ha’u mai, iha Uma Fukun ida ne’e, ba tinan datoluk tuituir malu ona, hodi 
kumpri rekizitu konstitusional, nebé haruka responde kona-ba Konta Konta Jeral Estadu 
nian, depoisde hetan apresiasaun husi Tribunal Rekursu ho Komisaun Finansas 
Públikas Parlamentu Nasional nian. 
 
 La haree kona ba faktu, ohin reprezenta Governu foun ida, ha’u mai nafatin ho 
konviksaun katak ita hotu – Tribunal, Parlamentu Nasional ho Governu – orientadus no 
hakarak duni atu hadi’a, gradual no permanentemente, ita-nia sistemas ho instituisoens 
finanseiras. 
 
 Tanba razaun ida ne’e mak ha’u hakarak, em primeiru lugar, agradese  
rekomendasoens ne’ebé hakerek iha Relatóriu Tribunal Rekursu no mos iha Komisaun 
C nian, no, husi parte seluk, hakarak asegura katak ami sei fó nafatin kontinuidade ba 
polítika kona-ba korresaun konstante, iha prosesus orsamentais ho prestasaun kontas. 
 
 Ha’u fiar ho laran tomak, ita hotu konkorda katak konsolidasaun mákina 
administrativu-finanseira Estadu tomak nian, ita-nia Estadu, ezije firmeza ho 
presistênsia, husi ita hotu, tanba prosesu ida ne’e sei la’o ba di’ak, tuir nia tempu rasik. 
Ita ukun-an tinan 10 ona no, iha tinan 5 mai ne’e, iha duni nesesidade atu hasai polítika 
klara ida kona-ba atuasaun ne’ebé di’ak liu, iha rekizitus valorizasaun no 
responsabilizasaun nian, atu nune’e bele alkansa objetivu ita hotu hakarak daudaun, 
maka boa jestaun ba eráriu, ka fundu, públiku. 
 
 Señor Prezidente 
 Señores Vises-Prezidentes 
 Distintus Deputadus 
 
 Rekomendasoens, ne’ebé Komisaun C elabora, lori mai iha debate ida ne’e 
tónika ka nuanse ida ne’ebé konstrutiva tebetebes, kona-ba matérias administrativas, 
fiskais no kontas, matérias sira ne’ebé Governu fó atensaun ka tau matan hela. Tanba 
ha’u halo parte Governu anterior, Ita boot sira bele husik, ha’u halo abordajen kona-ba 
sá-ida mak realmente akontese, ka hala’o duni,  iha 2011, atu nune’e ita hotu bele 
hatuur ita-nia análizes, tuir tempu apropriadu ka nebé lós, atu labele antesipa fali, ka 

avansa tiha iha tempu, kona-ba prosesu materializadu ona iha tempu kotuk, maski foin 
liubá. 
 
 Bainhira ha’u afirma nune’e, la-ós ha’u hakarak dehan katak Governu la 
rekoñese iha frajilidades, hanesan hatudu daudauk husi Tribunal Rekursu ho mos husi 
Komisaun C, no ha’u mós hakarak deklara katak, durante ne’e, Governu haka’as-an 
nafatin atu hadi’a nia dezempeñu. 
 
 Exelênsias 
 Señoras no Señores 
 
 Hotu-hotu hatene, IV Governu Konstitusional iha ajenda polítika fundamental 
ida, maka atu hala’o reformas tantu iha prosedimentus no mos iha instituisoens laran 
hodi, iha tinan 5 laran, ami mosu hanesan  Governu ‘experimentasoens’ nian, ba balun, 
no Governu  ‘improvizasoens’, ba seluk.  
 
 Buat ne’ebé ha’u hakarak dehan iha ne’e mak, tuir dalan reformas hirak ne’e, 
tinan 2011 tinan ida ne’ebé importante tebetebes, kona-ba konstrusaun estruturas 
Estadu nian, nebé buka hatán ba objetivu desenvolvimentu nian, hamutuk ho 
introdusaun polítikas boa-governasaun nian. 
 
 Ita foin selebra tinan 10, iha 20 Maiu 2012, ne’e duni Governu kaer metin 
nafatin prosesu konstrusaun Estadu. Tanba iha koñesimentu kona-ba  irregularidades 
ho fallansus nebé kontínuos ka beibeik, iha mákina administrativa Estadu nian, mak 
Governu haree ba nesesidade atu introduz mekanizmus kontrolu nebé di’ak liu, hodi 
alkansa grau jestaun diñeirus públikus ne’ebé di’ak liu, hanesan ne’e mos kona-ba 
implementasaun programas ne’ebé di’ak liu. 
 
 Ho hanoin ida ne’e, iha Marsu 2011, foin hasai lejislasoens atu, hahú husi 
ne’ebá duni, regulamenta Ajênsia Dezenvolvimentu Nasional, Komisaun Nasional 
Aprovizionamentu, Fundu Dezenvolvimentu Kapital Umanu ho Fundu Infra-estruturas. 
 
 Estabelese estruturas ho  mekanizmus finansiamentu hirak ne’e, ho hanoin atu 
fó ba Administrasaun Públika biit liután hodi jere projetus, ne’ebé konsidera hanesan 
fundamentais ba dezenvolvimentu nasional, hodi garante rasionalizasaun boot liu iha 
rekursus finanseirus ne’ebé disponíveis no, liu-liu, asegura ka fó serteza ba 
kontinuidade projetus hirak ne’ebé tama iha Fundus. Fundu Dezenvolvimentu Kapital 
Umanu ho Fundu Infra-estruturas sai hanesan produtu ba aktu polítiku ida, ne’ebé 
inovador tebes, núdar instrumentus finanseirus ne’ebé adekuadus ba realidade ho 
nesesidades paíz nian. 
 
 Ita hotu tenki kompreende katak, kriasaun Fundus ne’e envolve, tuir mai, 
kriasaun prosedimentus, regras ho lejislasaun komplementar, ezije mos kontratasaun 
ba pesoal, adaptasaun husi sistema informátiku ba mekanizmus finansiamentu foun 
hirak ne’e, inklui kriasaun kódigus iha sistema informátiku ho fluxos administrativus, 
aleinde loke kontas bankárias. 

 Knaar komplexu ida ne’e lori tempu atu estabiliza, hodi orijina ka fó dalan duni 
pagamentus, liuhusi Fundu Konsolidadu Timor-Leste, ba projetus boot sira ne’ebé 
implementa daudauk hela, iha âmbitu Fundu Infraestruturas (atu klaru liu-tán, projectos 
sira ne’ebé foin pasa fali ba  âmbitu Fundu Infra-estruturas)  hanesan projetu irrigasaun 
Bebui ho projetu Eletrisidade (nebé inklui Sentral Hera, Sub-Estasoens no torres liñas 
transmisaun nian). Prosesu repozisaun ba pagamentus hirak ne’e, ho valor osan 16 
milloens, la’ós prosesu ida ke fásil, ne’ebé seidauk remata iha Jullu, altura ne’ebé 
Auditor finaliza nia relatóriu. 
 
 Ha’u temi kestaun ne’e, tanba iha Relatóriu Tribunal Rekursu nian, iha 
preokupasaun atu repete dala barak hodi bolu di’ak liután ami-nia atensaun, no 
preokupasaun hanesan transparese mos iha Relatóriu Komisaun C nian. Hodi konkorda 
ho rekomendasoens lubun ne’e, ha’u só bele dehan katak kompromisu Governu nian 
mak atu implementa  buat sira ne’e hotu normalmente, à medida ke hetan daudaun ona 
kapasidade di’ak liu, nebé hatúr ona atu kumpri ida ne’e. 
 
 Tanba Komisaun C insiste kona-ba papel Kâmara de Kontas nian, mak ha’u 
tenke fó hanoin iha ne’e katak Kâmara de Kontas foin mak harii iha Agostu 2011. Lei 
foun ida ne’e mai altera, hodi reduz, prazus ne’ebé estabelesidu tiha ona, atu aprezenta 
prestasaun kontas, prazus ne’ebé temi iha Lei nº 13/2009, husi Orsamentu no Jestaun 
Finanseira. Atu bele kumpri prazus foun hirak ne’e, hodi bele haruka, iha tempu lolós, 
dokumentus kona-ba prestasaun kontas, tanba sei la halo iha tinan ida ne’e – 2012, 
maibé hahú iha tinan 2013, atu bele taka kontas to’o tinan remata, Governo obrigadu 
atu simu pedidus pagamentu tomak anu finanseiru nian to’o 30 de Novembru.  
 
 Situasaun jurídika anómala, ka la kondusente, ida ne’e merese dunik atensaun 
órgauns soberania tomak nian, ho ain tuba iha rai Timor-Leste, katak labele sai husi 
realidade, hodi diskuti buat hotu ne’ebé relasiona ho kompetênsias, husi parte ida, atu 
halo lei no obrigasaun, husi parte seluk, atu implementa lei né, hodi nuné hotuhotu 
labele sés husi prosesu konstrusaun, konsolidasaun ho evolusaun Estadu timorense, 
inklui nia mákina administrativa.  
 
 Ha’u dehan nune’e, tanba alterasaun ba prazus sai hanesan sasadik ka dezafiu 
ida tan, kona-ba kapasidade umana atu hadi’a no hametin jestaun, iha instituisoens 
Estadu nian tomak. No la’ós Governu mesak, maibé Órgauns soberania hotu-hotu sei 
iha obrigasaun atu haruka dokumentus kona-ba despeza, tuir tempu, ba Tezouru, selae 
sei la bele obedese prazus ne’ebé prevê ona iha Orgânika Kâmara de Kontas nian. 
 
 Redusaun prazu fulan 6, ne’ebé ba ami no tuir kondisoens atuais la sufisiente 
ona, ba de’it fulan 5, ne’e sasadik seluk ida tan ne’ebé la haree ba realidade paíz 
nian.Iha paízes dezenvolvidus ho kapasidade ne’ebé sira hetan ona iha dezenas, balun 
sentenas de anus ona, sira rasik mós bele halo ezersísiu ida ne’e iha fulan 6 laran, 
maibé, ho prazu ida né mós, sira la konsege detekta graves irregularidades, nebé lori 
tan sira balun ba bankarrota. Iha Timor-Leste, mezmu utiliza Auditoria internasional, 
difísil tebes atu kumpri prazus legais, tanba ne’e mak ha’u hein katak debates ne’ebé 
kle’an, kona-ba matéria ida ne’e, bele hetan dalan ida ne’ebé la obriga atu sidi tun-sa’e, 

tan de’it tenke kumpri padroens, ne’ebé iha prátika sei difísil nafatin no karik bele dehan 
katak irrazoável atu ita adopta. 
 
 Señor Prezidente 
 Señores Vises-Prezidentes 
 Distintus Deputadus 
 
 Señoras no Señores 
 
 Ha’u aproveita atu fó hanoin ba povu timoroan tomak katak, iha aprezentasaun  
Programa V Governu Konstitusional nian, ha’u realsa katak Governu ida ne’e sei 
haka’as-an liu-liu ba reformas ne’ebé Governu anterior hahú, sei korriji, hadi’a no 
hametin  mákina administrativa no finanseira Estadu nian, hodi, ao mesmo tempo, fó 
inísiu ba I Planu Kinkenal husi Planu Estratéjiku Dezenvolvimentu nian. 
 
 Estrutura orgânika Governu nian harí tuir filozofia ida ne’e, ne’ebé orienta ba 
objetivu atu imprimi efisiênsia ho efikásia iha prestasaun servisus ba povu no iha 
prestasaun responsabilidades ba Estadu. Iha prestasaun responsabilidades ba Estadu, 
mak ita tama iha prestasaun kontas kona-ba orsamentu nebé kada instituisaun hetan, 
tanto instituisaun Governu nian ka lae. 
 
 Ne’e implika korriji permanentemente mekanizmus atuasaun ho sistemas 
servisu nian, hodi nuné aperfeisoa metodolojias nebé uza no hadi’a operasionalidade 
administrasaun ho jestaun nian. 
 
 Ne’e implika hametin ba nafatin avansus hirak ne’ebé hetan ona, iha âmbitu 
jestaun finansas no kapasitasaun administrasaun públika nian. Ne’e implika mos tempu 
nesesáriu ba rekursus umanus nasionais – no ha’u refere ba ita-nia funsionárius 
públikus sira – atu bele absorve sistemas ho prosedimentus, nebé mai husi reformas 
ne’ebé implementa ona. 
 
 Iha Janeiru tinan ida ne’e - 2012, ami hala’o enkontrus ketaketak, loron ida-ida, 
ho diversus Ministérius, ne’ebé ha’u rasik, ho ekipa husi Finansas, aborda problema 
boa-governasaun, iha nia pilares rua, maka administrasaun ho jestaun, hodi koalia 
kona-ba vertentes hirak ne’e: planeamentu, orsamentasaun, prosedimentus, 
implementasaun, pagamentus no, la haluha, oinsá evita rekursu exesivu no abuzivu ba 
transferênsias internas ou ‘virements’, ba emerjênsias, ba kontinjênsia no ba dívidas. 
Ami realsa liu nesesidade atu hotu-hotu bele envolve, hodi utiliza sistema informatiku, 
ne’ebé seidauk fó rezultadus pozitivus, tanba falta empeñamentu profisional husi 
téknikus sira. 
 
 Ami kontinua aprende ho lisoens no errus, atu bele kontinua impulsiona 
melhoria. Ha’u hanoin hikas fali katak, iha Konta Jeral Estadu 2010 nian, ha’u informa 
ba Parlamentu Nasional kona-ba inisiativa Governu nian, hodi halo auditorias externas 
ba instituisoens Estadu tomak, relasiona ho prosesus aprovizionamentu. Objetivu 
orientador husi inisiativa ida ne’e, mak atu fó hatene kona-ba defisiênsias pesoais no ka 

fraquezas institusionais, hodi nune’e bele iha baze análize ida ba korresoens. 
Introdusaun sistema e-procurement sai hanesan instrumentu ida ne’ebé apropriadu liu, 
maibé nia resultado só mosu, bain-hira bele optimiza nia uzu. 
 
 Tanba razaun ida ne’e mak, iha V Governu Konstitusional, kria Sekretaria  
Estadu ba Fortalesimentu Insitusional, ne’ebé sei implementa auditoria, kona-ba 
dezempeñu, no fiskalizasaun nebé susesivas, ba liñas ministeriais tomak, hodi nune’e 
promove kapasitasaun operasional funsionárius sira-nian. 
 
 Hamutuk ho Ministériu Finansas, ne’ebé sei kontinua fó asistênsia iha 
formasaun iha áreas aprovizionamentu, jestaun kontratus, prosedimentus legais no 
administrativus, Sekretaria Estadu ba Fortalesimentu Institusional nia misaun, mak atu 
kontinua monitora boa prátika, hodi bele alkansa efisiênsia no efikásia ne’ebé di’ak liu, 
iha ministériu laran no kona-ba relasaun ho ministérius seluk, liu-liu ho Finansas. 
 
 Relasiona ho sistema informátiku jestaun finanseira nian, ha’u rekoñese katak 
sei iha duni lakunas, maibé ami sei halo buat hotu atu instituisoens sira bele hahú utiliza 
didi’ak no, tanba ne’e, mak avaliasaun kona-ba dezempeñu, instituisaun ida-ida nian, 
sei krusial tebes. 
 
 Husi parte seluk, hatene katak ezekusaun orsamental husi projetus kapital 
dezenvolvimentu nian balu ladún di’ak, mak ami empeñadus ona atu reforsa kritérius 
ne’ebé ezije, hodi la simu projetus ne’ebé la aprezenta antes kedan dezeñus téknikus, 
ne’ebé aprova ona, ho disponibilizasaun rai, katak rai iha tiha ona.  
 
 Ami alerta ona no sei insisti nafatin, iha tinan 5 ne’e laran, kona-ba 
estabilizasaun orsamental ne’ebé di’ak liu, relasiona ho Bens no Servisus, kondisaun 
esensial ba jestaun finanseira paíz nian. Tanba, iha preparasaun baibain kona-ba OJE, 
ami haree ba dezempeñu iha ezekusaun orsamentu uluk nian, bainhira ami halo kortes, 
tanba ami hatene katak osan barak mak sei fila fali ba Kofres Estadu, ami rona mak 
protestus barak ne’ebé akuza ami tanba hasai fali kapasidade instituisaun nian atu 
kumpri nia programas. Se ami permite koloka osan ne’ebé husu, ami hatene katak 
utilizasaun apresada, katak lufu-lafu de’it iha fin-du-anu, ba osan ne’ebé sei iha, tuir 
prátika jestaun finanseira nian, la ós prátika ne’ebé di’ak, tanba sei la obedese 
programas ne’ebé estabelese ona, maibé fó fatin atu gasta arbiru, hodi bele alkansa 
persentajen ás ba ezekusaun. 
 
 Ho Prezidente Komisaun Funsaun Públika, ami halo daudaun ona planu ida 
atu, iha 2013, bele responde didi’ak ba problema falta-de pesoal kualifikadu, ezijênsia 
ba sistema avaliasaun, nabé di’ak liu, kona-ba dezempeñu, ho nesesidade atu reduz 
tendênsia kona-ba má kolokasaun kuadrus téknikus iha funsoens ne’ebé sira la 
domina, hapára mobilidade funsionárius ba instituisoens sira-seluk, depoisde hetan ona 
formasaun iha sira-nia fatin servisu, no nesesidade atu rekoñese experiênsia prátika, 
hanesan fator ida ne’ebé labele tau ba kotuk. (Lae, ita haré deit ba diploma, nebé dala 
ruma seidauk garante kbit nebé ita hein).   

 Ami insiste nafatin, iha Governu ida uluk no mós ho Governu atual, kona-ba 
tendênsia atu halo buat hotu ne’ebé hakarak, hodi hatudu katak iha urjênsias, hodi 
nune’e provoka halo dívidas. Ha’u alerta ona, dala barak, no sei kontinua halo nafatin, 
ba membrus Governu atual nian, katak risku boot liu ne’ebé ita-nia paíz sei enfrenta, 
mak faktu ita iha osan, tanba ita kria daudaun ona mentalidade atu gasta, ne’ebé halo 
ita monu ba tendênsia fásil atu halo buat nebé baibain temi: esbanjamentu. 
 
 Ha’u alerta, iha kedas inísiu, ba membrus Governu atual katak ha’u sei la tolera 
dívidas iha tinan 2013 mai. Rekomendasoens tantu husi Tribunal Rekursu no husi 
Komisaun C atu aprezenta, iha Kontas Jerais Estadu nian, deklarasoens kona-ba 
dívidas, ne’e pertinentes tebes no Governu kompromete atu halo, dezdeke iha, no iha 
ne’e, perante Parlamentu, ha’u deklara, katak karik iha tebes duni iha 2013, mak 
membru Governu (ka responsável iha instituisoens sira seluk), hamutuk ho nia Diretor-
Jeral ho Diretor Finansas, tenke rezigna-an, tanba hatudu inkapasidade iha jestaun.  
 
 Exelênsias 
 Señoras no Señores 
 
 Iha abordajens makro-ekonómikas, tantu Tribunal Rekursu no mos Komisaun 
C halo referênsia kona-ba Fundu Petróleu ho jerasoens vindouras. 
 
 Hanesan opiniaun pesoal, ha’u hakarak partilla ho distintus Deputadus buat 
ne’ebé tuir mai: Husi asistênsia internasional tomak, iha ita-nia paíz, dezde 1999, gañu 
boot liu ne’ebé Timor-Leste hetan mak apoiu ba estabelesimentu Fundu Petróleu nian, 
no ida ne’e ita rekoñese ba I Governu Konstitusional no liu-liu ba apoiu husi Governu 
Noruegês. 
 
 Tanba ita sempre buka aprende kona-ba evolusaun paízes seluk, ho 
kondisoens hanesan, nebé temi núdar menos-dezenvolvidus ka em-vias-de-
dezenvolvimentu, ita repara katak iha nesesidade urjente atu hakotu rotina hala’o deit 
‘Planus Asaun Anuais’, hodi avansa ba projetu programátiku ida longu prazu nian, 
ne’ebé ita define ona dalan atu la’o tuir. 
 
  Planu Estratéjiku Dezenvolvimentu, ne’ebé aprova iha Julhu 2011, fornese 
kuadru sistemátiku ida ba implementasaun polítikas kona-ba dezenvolvimentu iha kurtu, 
médiu no longu prazu. 
 
 Planu ne’e konsebidu hosi, haree ba nesesidades Povu Timoroan tomak nian 
no mos hosi, haré ba kapasidade setores oioin atu absorve fundus ne’ebé aloka, hosi 
tan enkuadramentu makro-ekonómiku paíz nian. 
 
 Ha’u hakarak informa iha ne’e katak, iha fulan liubá, ha’u partisipa ba dala lima 
tuituir malu iha Bali Democracy Forum, no, husi inisiativa Prezidente Susilo, realiza mós 
Reuniaun Trilateral Altu Nível, ho Primeira-Ministra Australia Julia Gillard. Iha enkontru 
né, Prezidente Susilo insiste kona-ba nesesidade atu ba Indonézia hodi explika no 
debate kona-ba ita-nia Planu Estratéjiku Dezenvolvimentu, hodi nune’e  Indonésia mos 

bele koñese oportunidades sira nebé iha, atu partisipa iha ita-nia paíz nia 
dezenvolvimentu. 
 
 Iha semana kotuk mós, Sekretáriu-Jeral ASEAN, Dr. Surin, mai to’o ita-nia 
Rain, no nia mos expresa nesesidade, atu tinan oin mai, tanba ita-nia pedidu adezaun 
ba ASEAN, tenke ba iha paízes membrus Bloku ne’e nian, hodi fó koñese ita-nia Planu 
Estratéjiku Dezenvolvimentu, atu sira hotu bele hatene katak ita iha vizaun ida ne’ebé 
klara kona-ba ita-nia futuru no mós hatudu oportunidades ba koperasaun no 
investimentu. 
 
 Exelênsias 
 
 Hanesan hotu-hotu hatene, atu ita bele sai husi ekonomia ida ne’ebé 
dependente ba petróleu ba ekonomia naun-petrolífera, Estadu presiza investe iha áreas 
barak. Planu Estratéjiku Dezenvolvimentu mai permite halo ida ne’e ho forma 
sustentável, hodi mos permite hatúr ekonomia produtiva, virada ka haré ba merkadu. 
 
 Ha’u mos repara katak, iha rekomendasoens, sujere atu hamenus projetus 
infra-estruturas nian. Sei la iha investimentu iha ita-nia rain, se ita la aprezenta 
kondisoens ne’ebé di’ak liu, iha infra-estruturas bázikas, atu bele atrai investimentus. 
Se la iha ekonomia produtiva no investimentu estranjeiru, ita sei kontinua dependentes 
ba reseitas petróleu nian. 
 
 Só ekonomia ne’ebé produtiva ho investimentu estranjeiru forte mak bele kria 
bazes ba empregu iha ita-nia Paíz. La iha opsaun seluk ne’ebé sensata ka di’ak liu, 
bainhira ita ko’alia kona-ba dezenvolvimentu sustentável. Setor públiku, purenkuantu, 
kumpri misaun atu dudu ba oin ita-nia ekonomia, maibé Estadu labele sai fali hanesan 
fonte empregu. 
 
 Labele haluha katak, tuir Lei, Governu labele halo levantamentus liu ne’ebé 
Parlamentu Nasional autoriza, ba kada anu finanseiru, no katak verbas hotu-hotu 
ne’ebé la gasta kaduka iha final respetivu anu finanseiru, aleinde só ba pagamentus, 
iha rejime kaixa modifikada, kontra operasoens ne’ebé halo no aprezenta to’o 31 
Dezembru kada tinan. 
 
 Nune’e sei la kompromete reseitas husi Fundu Petrolíferu tanba Governu, ho 
forma responsável, kumpri rigorozamene levantamentus ne’ebé bele halo, tuir Lei 
determina ba finansiamentu despezas nian. 
 
 Ha’u mos tenke fó hanoin hikas fali katak, ba longu prazu, ho autorizasaun husi 
Parlamentu Nasional, iha daudaun ona prosesu atu diversifika investimentu husi Fundu 
Petróleu nian, ho propózitu (ka hanoin) ida ne’e duni, atu garante benefísius ba 
jerasoens vindouras. 
 
 Ikus liu, ha’u hakarak refere ba rekomendasaun atu aumenta orsamentu ba 
setor saúde. Iha aprezentasaun kona-ba Programa V Governu nian, ha’u dehan katak 

halo planu hanesan ezersísiu integrasaun no interasaun kona-ba prioridades 
barabarak, ne’ebé kompleksu tebetebes, ba kurtu, médiu no longu prazu. Relatóriu rua 
ne’e, husi Tribunal Rekursus no husi Komisaun C, hatudu liu-liu mak falta kapasidade, 
empeñu ne’ebé uitoan liu no fraka dedikasaun husi profisionais públikus sira.  
 
 Foin horisehik, Deputada reprezentante husi Bankada Fretilin koloka lista boot 
ida kona-ba nesesidades bázikas Povu Maubere nian. Atu hatán hotu kedan, dala ida 
de’it, sei xoke ho ami-nia kapasidade atu ezekuta, hatan uluk lai ba ida, mak depois 
seluk, sei halo ami la rezolve, ho melhor forma, ida uluk liu, ne’ebé sei la ajuda rezolve 
sira-seluk. 
 
 Resposta ne’ebé integrada husu solusoens tuir prazu, ho forma sustentável. 
 
 Señor Prezidente 
 Señores Vises-Prezidentes 
 Distintus Deputadus 
 
 Governu rejista ona preokupasoens hirak ne’e hotu no ha’u hein katak, durante 
debate, ita bele esklarese no/ou klarifika asuntus ne’ebé la aborda iha ha’u-nia 
intervensaun. 
 
 Maski nune’e, ha’u hein katak Distintus Deputadus sira sei la haluha katak 
membrus V Governu Konstitusional barak mak foun no sei la konsege hatán 
devidamente kona-ba Kontas Jerais Estadu 2011 nian. 
 
 Muitu Obrigadu.  
  

Kay Rala Xanana Gusmão 
11 Dezembru 2012 

 


